
М.Бураҡаеваның “Көҙгө ысыҡ” хикәйәһенән алған һабаҡтар

     “Әҙәбиәт –  тормош дәреслеге”, – тигән  М.Горький. Әҙәби әҫәр уҡыған һайын ошо һүҙҙәрҙең ни тиклем дөрөҫ булыуына ҡабат-ҡабат инанам.Әҙәби әҫәр уҡымаған кешеләргә йәлләп ҡарайым.Ә бөгөн беҙҙең заманда китап уҡыусылар аҙ. Күптәрҙән, шул уҡ ваҡытта үҙ тиҫтерҙәремдән, класташтарымдан да, “интернет бар саҡта, китап уҡыу модала түгел”,тигәнде ишетергә тура килә.Ә  мин  был һүҙҙәр менән килешмәйем,сөнки  китап уҡырға яратам.

    Һуңғы  осорҙа яҡташ яҙыусы Мәрйәм Бураҡаеваның  “Көҙгө ысыҡ” тигән китабы ҡулыма килеп эләкте. Ундағы бөтә хикәйәләрҙе лә уҡып сыҡтым,әллә күпме аҡыл йыйҙым, әллә нисә кеше яҙмышын йөрәгем аша үткәрҙем.

    Был эшемдә һүҙем китаптағы “Көҙгө ысыҡ” хикәйәһе буйынса булыр. Үҙемдең эшемде шартлы рәүештә өс өлөшкә бүлер инем:

-
Һүҙ көсө хаҡында;

-
Хикәйәнең тел байлығы;

-
М.Бураҡаева биргән һабаҡтар.

Шулай итеп,нимә ул һүҙ? Ә.Вахитов “Ир ҡанаты” тигән хикәйәһендә былай ти:                                 Ҡылдан нескә, ҡылыстан үткер

Һүҙ тотоп тора илде;

Көндән яҡты,төндән серле

Һүҙ тотоп тора илде;

Ҡояштай йөҙөн балҡытып,

Һүҙ тотоп тора халыҡты;

Эйелмәҫ башын ҡалҡытып,

Һүҙ тотоп тора халыҡты.

Эй,һүҙ икән,һүҙ икән,

Һүҙҙән ҡәҙерле юҡ икән!..

Һүҙ тураһында халыҡ та күпме аҡыллы фекерҙәр әйткән: “Йылы һүҙ – йән аҙығы,яман һүҙ – баш ҡаҙығы”, “Йылы һүҙ йыланды ла өңөнән сығарыр” йәки “Донъяны һүҙ биҙәр” һ.б. Әйтелгәндәргә мин шуны ғына өҫтәр инем: һүҙ – ул донъя тотҡаһы. Ни өсөн һүҙ тураһында яҙам әле мин? М.Бураҡаеваның “Көҙгө ысыҡ” хикәйәһен уҡығанда, ундағы тел байлығына иҫең китер.Ғөмүмән, авторҙың ниндәй генә әҫәрен уҡыма, һүҙҙең  көсөнә,уның донъя тотҡаһы булыуына ышанаһың. Бер нисә миҫалға туҡталам. 

        Мәҡәлдәр,аҡыллы һүҙҙәр уйландыра: “Үҙе юҡтың – күҙе юҡ.Ауылдың хужалары булмағас,ни теләһәләр,шуны ҡылғандар...”

Әсәһе: “Ҡаш менән алдыра алмаһа аш менән алдырыр”, – тип,эшкә өйрәтте лә өйрәтте.

Бер күргән белеш,икенсе тапҡыр таныш тигәндәй,өсөнсө тапҡыр балаһы менән бергә күрҙе.

   Хикәйәне уҡығанда күҙ һүҙе менән яһалған байтаҡ нығынған һүҙбәйләнештәр осраттым. Бына улар: 

1) Ҡунаҡтарҙа кейенеп-яһанып килгән тол ҡатындар ҙа күҙгә салынғылай (күренә) башланы.

2)   –
...Байыған һайын ҡапҡаң бейегәйә.Үрелеп күҙ һалыр (ҡарар) әмәл ҡалманы хәҙер. 

3)  –
Минең яҡҡа күҙ һалырға (ҡарарға) егет түгелһең бит.

4)  Нәғим,ҡатыны яғына күҙ ташланы ла (ҡарап алды ла), уның ҡиәфәте менән кем әртис итһен инде,тигәндәй, ирендәрен сирыштырып ҡуйҙы.

5) Кеше күҙенә салынырға (кешегә күренергә), апаһына эйәреп ҡайҙа булһа ла барырыға тартынды ул.

6) Башҡаса йәшәүҙе күҙ алдына ла килтермәне (уйламаны) Шәмсиә.

 7)  Тик башҡалар тураһында уйларға,кемгәлер күҙ һалырға (ҡарарға) ирек бирмәне.

 8)  Күҙ терәп ҡайтыр (таяныр) атай-әсәй ҙә блмағас...

 9) Күҙ асып йомған арауыҡта (бик тиҙ) Нуры менән ҡауышып ҡалыу өсөн Ысыҡ көтә ымһынып, ҡунып һайрар Талын һағынып, меңәр саҡырым ерҙәрҙән Һандуғас ҡайта талпынып.
10) Ә шулай ҙа көҙҙөң бар моңһоулығын,төҫөн үҙендә сағылдырып, гәүһәрҙәй балҡып, төрлө төҫтәр менән күҙ яуын алып (һоҡландырып) йым-йым килә,тирә-йүнгә үҙенсә генә күркәмлек өҫтәй ине көҙгө ысыҡ.

     Ә хәҙер М.Бураҡаева һабаҡтары хаҡында бер нисә һүҙ.Беҙ уның “Тормош һабаҡтары” дәреслеген уҡып, өйрәнеп ҡалған бәхетле  быуын. Онотолмаҫ һабаҡты “Көҙгө ысыҡ” исемле бәләкәй генә хикәйәһенән дә әллә күпме алырға мөмкин. Унда һүрәтләнгән йолалар ғына ла ни тора.

 – Юҡ,тағы яңғыҙ.Башкөллө лә шикелле әле...Нәмәләре байтаҡ ҡына күренә.Киленде әйтәм,кешегә һанамаумы,үҙһенмәүме – исмаһам, ҡыҙыҡ өсөн булһа ла бер килеп ҡайтыр ине,әйтәгүр. Кит инде,йәнем таштан яралмаһа, түҙмәҫ инем.Ир туғаны,ир тыуған ере тип,бер килеп урар ҙа кеше... Ярар,уныһын үҙҙәре беләлер.Минең бурыс – ҡунаҡ күрһәтеү... “Беренсенән, йолаһы шул.Мин башлап боҙайыммы ни?Икенсенән,атай йорто булмағас, ҡунаҡ та күрһәтмәнеләр,өй беренсә йөрөнө, хәйерселәп, тиһәләр, ғәрлеге ни тора.Һин өйсөләп сәй эсеп йөрөргә малай-шалаймы ни?” 

      Бында берҙән, ҡатын кешенең ире тыуып үҫкән ерҙе,уның туғандарын һанлап, хөрмәт итеп йәшәргә тейешлеге һыҙыҡ өҫтөнә алынһа,икенсенән, ҡайтҡан кешегә ҡунаҡ күрһәтеү йолаһын хатта бурыс тип һанау беҙҙең халыҡҡа ғына хастыр ул,тип уйлайым.

      Хикәйәнән тағы ла бер миҫал: Ауыл халҡы, ҡунаҡ күргәндән һуң,сиратлап-сиратлап саҡыра башлай.Ҡунаҡ ҡайтыу бер байрамға әйләнә.

Күрешеү траһында:

   Унан сибек кенә бер ҡатын инеп,Ғирфан менән эйәк ҡағып ҡына иҫәнләште лә утъяҡҡысҡа инеп китте. Сит ир менән шулай күрешеү әҙәплелек билдәһе бит.

 – Һаумыһығыҙ, – тип, ҡушҡуллап күреште Ғирфан  менән дә,йорт хужаһы Ғимран менән дә. Ҡушҡуллап күрешеү   ихласлыҡты күрһәтә.

   Ҙур табында Нәғим рөхсәт итмәйенсә Шәмсиә йыр башламай. “Нәғим,әйҙә инде улай булғас,тигәндәй,ҡатыны яғына ҡарап  эйәк ҡаҡты.Шәмсиә, күңеле менән моң даръяһында булғандыр,бәхәскә әллә ни иғтибар итмәгәндәй,яулығын ҡайтарыбыраҡ иңенә һалды ла,үҙенә ҡеүәт биреп,көй башы һуҙҙы.Шунан йырлап ебәрҙе:

                                Иртә лә генә томан,кис тә томан,

                                 Был томанҡайҙарға ни булған...”

   Бында  нимә күрәбеҙ? Нәғим (йәғни ире) рөхсәт итмәйенсә Шәмсиәнең йыр башламауы ҡатындың иренә ихтирамын, ир,атай абруйының халҡыбыҙҙа электән көслө булыуын күрһәтә.

 “Бына иҫәр, – тип шелтәләне үҙен Шәмсиә, ҡайтып барышлай. – Ете ят ир эргәһендә ни тип ҡыҙара-бүртә баҫып торам икән, сәскә һөйләп, Әҙәпһеҙ.” тигән юлдарҙа ла ят ир-егет эргәһендә үҙеңде нисек тотоуҙы, йәғни ят ир-егеттәргә оҙаҡ хәбәр һөйләп тороуҙың әҙәпһеҙлек икәнен күрәбеҙ.

      “Кеше бәхетенән үҙемә бәхет яһарға ҡайтманым.Үҙ бәхетемде табырға тейешмен. Әммә китмәм.Атай йорто нигеҙенә тап боронғоса,элеккесә итеп йорт бурайым.Көҙ сыуағы оҙаҡҡараҡ һуҙылһа, бәлки бура күтәреп, ҡышҡа саҡлы ҡыйығын да яптырып ҡуйырмын.Юҡ башҡа киткүҙәр юҡ. Йырһыҙ-моңһоҙ йәшәүҙең ни тиклем ауыр икәнен татып ҡайттым ят ерҙәрҙә.Тыуған ер моңонан да ҡәҙерлеһе юҡ икән...” Бында ла атай нигеҙен һаҡлау балаларҙың,бигерәк тә ир баланың бурысы булыуын аңлайбыҙ.

    Эшемде йомғаҡлағанда, һабаҡ алырлыҡ тағы ла бер нисә өҙөк килтерәм : 1) “Бер генә йотом һыуы ла һыуһынды ҡандыра торғайны.Ҡайҙа һуң һирпеп кенә алып эсеп ебәрергә, йөрәк яныуҙарын баҫыр ине,бәлки.” Баҡһаң, әллә ниндәй ҡиммәтле дарыуҙар ҙа кәрәкмәй, тыуған ерҙең һыуы ла йөрәкте баҫа икән.

2)  –
Йыр менән йәшәүе еңелерәк,улым Моң – сәскәләрҙең керпек ҡаҡҡан мәлендәге шатлығы, шәфәҡ алһыулығындағы һағыш.Оҙон көйҙәрҙе ҡоро тауыш менән генә йырлап булмай,улым. Уға йөрәктән сыҡҡан моң кәрәк.

3)  “Кеше тыуған ерендә йәшәүе менән бәхетле.Балаларыңды ла тыуған ер һутынан мәхрүм итмә”, – тигән булыр ине өләсәйем.

   Яҙыусы,педагог Мәрйәм Бураҡаеваның фәһемле хикәйәһе  аҡыллы һүҙҙәре,бай йөкмәткеһе менән әһәмиәтле.Ошондай әҫәрҙәр күберәк яҙылһа ине.
